§ Мастацкая культура Азербайджана
Насельніцтва большай часткі Азербайджана да цюркізацыі, якая адбылася ў Сярэднія стагоддзі, было іранамоўным. Гэтыя раёны шмат разоў і на доўгі час палітычна аб’ядноўваліся з Іранам і да пачатку ХІХ ст. мелі з Іранам палітычнаыя, эканамічныя і культурныя сувязі. Таму дойлідства Азербайджана, у прыватнасці, манументальныя пабудовы (мячэці, маўзалеі, палацы), мае шмат агульнага з іранскай архітэктурай. Народнае дойлідства адрозніваецца мясцовымі асаблівасцямі. На поўначы, у гарах Вялікага Каўказа, жылыя дамы маюць гарызантальную працягласць, яны двухпавярховыя, узведзены з каменю, з плоскімі землянымі дахамі, і размяшчаюцца тэрасамі на схілах. На паўднёвым захадзе, у гарах Малога Каўказа, было распаўсюджана жыллё армяна-грузінскага тыпу: кампактны ў плане аднапавярховы каменны дом з пірамідальным дахам з бярвення. На паўднёвым усходзе, у горнай лясной мясцовасці, былі распаўсюджаны зрубы з бярвення з двухсхільным дахам. Паўсюль будаваліся глінасырцовыя дамы з пакоямі, размешчанымі ўздоўж галерэі.

З IV па VII стст. у паўночнай частцы Азербайджана (Албанія) панавала хрысціянства. У 642 г. Азербайджан быў заваяваны арабамі, насельніцтва было звернута да ісламу, але хрысціянства існавала яшчэ да ХІ–ХІІ стст. У горнай мясцовасці яшчэ захаваліся рэшткі хрысціянскіх храмаў V–XII стст.

У V–VI стст. сасаніды з мэтай абароны ад нашэсцяў хазараў узвялі на паўночным захадзе Дэрбенцкія ўмацаванні. На ўзвышшы знаходзілася цытадэль, ад якой да мора ішлі 2 крапасныя сцяны, паміж якімі знаходзіўся горад. У другі бок ад цытадэлі на 40 км у глыбіню гор ішла вялікая каменная сцяна (некалькі метраў таўшчынёй), уздоўж якой узвышаліся магутныя крэпасці-форты.

Будаўнічая тэхніка Азербайджана набліжаецца да візантыйскай. Тут выкарыстоўвалі змешаную кладку з абпаленай цэглы і неапрацаванага каменю, а таксама кладку з чыста абчасаных камянёў.

У ХІІ ст. назіраецца ўздым культуры Азербайджана. Паўсюль будуюцца феадальныя замкі, мячэці, маўзалеі, масты. Фасадныя плоскасці сцен пакрывае арнаментальны дэкор у выглядзе фігурнай выкладкі цэглы. У XIV ст. рэльефная арнаментацыя замяняецца плоскай, але шматкаляровай. Выкарыстоўваецца геаметрычны матыў з надпісамі “Алах”, “Мухамед”. У XV ст. цэглавы дэкор замяняецца маёлікай. Шырока ўжываецца ў архітэктуры Азербайджана арнаментальная разьба па камені і па гіпсе. Галоўныя мячэці, як і ў Іране, былі купальныя, а невялічкія мячэці ўзводзіліся паводле мясцовай традыцыі: з плоскім дахам і навессю на разных драўляных слупах уздоўж фасада. Пры мячэцях узводзіліся мінарэты.

Паўсюль будавалі маўзалеі – усыпальніцы знаці і духавенства. У Х–ХІІІ стст. яны былі вежавыя з шатровым дахам, у XIV–XV стст. з’яўляюцца маўзалеі агульнамусульманскага тыпу ў выглядзе прыземістай пабудовы, увенчанай купалам.

Адзін са значных помнікаў манументальнага дойлідства Азербайджана – палацавы комплекс шырваншахаў у Баку (XV ст.), які складаецца з палаца, усыпальніцы, судзілішча, мячэці, лазні і іншых пабудоў, – наглядна дэманструе асаблівасці архітэктуры краіны.
§ Мастацкая культура Сярэдняй Азіі
У Сярэдняй Азіі асноўным будаўнічым матэрыялам была гліна; пабудовы ўзводзіліся з сырца ці з абпаленай цэглы. З IV ст. да н. э. па IV ст. паселішчы мелі скразную забудову, акружаную крапасной сцяной. У гэты час ужо існавалі гарады, акружаныя сценамі з байніцамі, часам з вежамі.

У VI–IV стст. да н. э. большая частка Сярэдняй Азіі была падпарадкавана ахемянідам, пасля яе заваяваў Аляксандр Македонскі. Пасля распаду яго імперыі Сярэдняя Азія ўваходзіла ў склад эліністычнай дзяржавы селеўкідаў, пазней – у склад Парфянскага, Бактрыйскага і Кушанскага царстваў. У VI–VII стст. Сярэдняя Азія падверглася нашэсцю цюркаў.

У раннім сярэднявеччы, як і ў Еўропе, тут будаваліся феадальныя замкі. Гэта былі збудаванні вежавага тыпу, акружаныя крапасной сцяной. Сырцовыя сцены мелі гафрыраваную паверхню.

У VII ст. Сярэдняя Азія была далучана да Арабскага халіфата, а насельніцтва звернута ў іслам. У XI ст. народы Сярэдняй Азіі вызваліліся ад арабскай улады і з гэтага часу пачынаецца росквіт культуры, які доўжыўся да нашэсця манголаў. Інтэнсіўна забудоўваліся гарады, узводзіліся мячэці, медрэсэ, караван-сараі, гасцініцы, рабаты. Будынкі ўзводзіліся з абпаленай цэглы на вапнавай аснове. Купалы мелі сфера-канічную форму, а скляпенні – стральчаты абрыс.

Пабудовы ІХ–ХІ стст. дэкарыраваліся ўзорчатай кладкай цэглы, з ХІІ ст. з’яўляецца глазураваная цэгла і разная тэракота. У XIV–XV стст. распаўсюдзіліся маёліка і кафляная мазаіка, разьба па гіпсе і дрэве, якія ўжываліся для аздаблення афіцыйных пабудоў.

З заваёвай Сярэдняй Азіі манголамі ў 1220–1221 гг. культура прыйшла ў заняпад.

У XIV ст. на змену зграбным формам дамангольскай архітэктуры прыйшлі больш цяжкія. Атрымаў распаўсюджанне сталактытны дэкор, запазычаны са Старажытнага Ірана. У канцы XIV ст. адзін з феадалаў – Тамерлан – заваяваў і падпарадкаваў сабе ўсю Сярэднюю Азію і Іран. У яго сталіцы – Самаркандзе і ў іншых гарадах імперыі ўзводзіліся грандыёзныя збудаванні. Паратлы будынкаў паступова становяцца велізарнымі, мінарэты высокімі, купалы велічнымі. Будынкі паўсюль пакрываюцца цэглай з глазураванай каляровай паверхняй, маёлікавай пліткай, кафлянай каляровай мазаікай. Інтэр’еры ўпрыгожваюць шматкаляровыя роспісы, разныя драўляныя дзверы. 

У іранскай і сярэдняазіяцкай архітэктуры паверхні пабудоў (глухія сцены фасадаў, лоджыі ўнутры двароў, велізарныя парталы, высокія сцены мінарэтаў і г.д.) і сёння паўсюль пакрыты дываном шматкаляровай муроўкі, сярод колераў пераважаюць блакітны і зялёны.

